
nama-namanja iapoenja bebrapa moesoeh jang ia boesoekin sabagi toekang smokel, toekang tadah barang gelap, boeka roemah djoedi gelap, tjitak oewang palsoe dan laen-laen lagi. Tapi itoe commissaris politie tida maoe tanggap iapoenja obrolan, hanja lantas poetoesken dengen ini perkataän:

„Itoe semoea saja nanti preksa dan selidikin, tapi saja tida soeka denger kabar angin; saja maoe liat boekti Kaloe wijkmeester bisa kasih oendjoek boekti dari kadjahatannja itoe orang-orang, tiada soesah boeat kita tangkep padanja. Tjoemah hati-hati, kaloe saja dapet kanjataän wijkmeester satoe kalih berdjoesta, saja tida bisa pertjaja lagi boeat selama-lamanja.”

Ini omongan tadjem membikin Tan Tjo Lat poenja idoeng jang merah mendjadi berobah poetih. Hatinja baroe merasa senangan koetika commissaris bitjara dari laen-laen oeroesan jang boekan bersifat pakerdjaän, seperti brapa lama ia djadi wijkmeester, brapa oemoer, brapa iapoenja anak dan laen-laen lagi. Tan Tjo Lat merasa sanget girang koetika mendapet taoe, itoe commissaris poenja istri ada satoe njonja Tionghoa, beratsal dari Solo, dimana doeloe ia perna bekerdja. Ia lebih girang lagi

